
Bɔɔwʊ́‑daá kutoluú 
Bɔɔwʊ‑́daá ńba nɛ,́ Nɩńcɛɛ́wá gɛ bɛlɛ ́bɛńzɛɛ.́ 
Bɛlɛ ́ bogutoluú kɛgɛɛ́ Cɛɛ́b́a gɛ. Tɛɛ́d́ɩ tɩḿ nɛ,́ Álibí‑wɔŕɔ ́ gɛ tɩlɛ ́

tʊvʊnwɛ, Camanáa nɩb́ááwʊ‑daá nbɩlɛ.́ Ńna gɛ baagálɩɩ gɛ bɔɔgɔńɩ bosúu 
Álibí. 
Bʊjɔɔɔ́ bʊjɔɔɔ́ nɛ,́ kʊb́ɔnɩ ́Koríko na ɩɖawaalɩnáa nɛbɛŕɛ baagágʊŕʊ́ Álibí 
kisɔɔ‑́daá. Naárʊ wɛɛɖɛɛ́, ikózuu Kemeeni, naárʊ ɩlɔɔ́ Kpasʊ́wa‑dɛɛ́, ngɛ 
toozo ńnɩ woogózuu Afádá‑dɛɛ́. Bɩɩga naaza ńnɩ gɛ kʊ́bɔnɩ ́ Koríko 
gbɛɛzɛbá. Ɩlɛ ́ wánnyarɩɩ́ nibíízi na furíni tɔná ńdɩ gɛ wánÿám. Ɩlɛ ́ ɩdɛɛ́ 
nibíízi kɛɛ́ bʊkáatawá gɛ, aláa wánmʊ́ʊ bɔńdɔɔĺɩ bebíya tɩnásɩ‑daá na 
bʊcɔ kʊdɔŋ́ wonkí kɩńgbáa bíya bánÿaá kɩ sɩsɩ: simíka nɛ,́ tángbáa wɛ. 
Amá, kʊb́ɔnáa-dɛɛ́ ńzɩ ɖʊɖɔ wɛ. Nabʊ́rʊ‑dɛɛ́ nɛ,́ a bɩgɛɛ́ ɩrʊ́‑dɛɛ́ tɩnɔɔ ́cɔɔɔ́ 
yɩ féézi, ngɛ waamʊ kɛ ɩtɔɔĺɩ, bínÿelíi yɩ gɛ. 

Sáátɩ wenkí kʊb́ɔnɩ ́Koríko ɩmʊ́ waagálɩɩ Álibí nɛ,́ ɩǵana ɩgbɩná amʊ ́
gɛ wángayám ɩgɛgɛrɛŋɛ. Wɔɔgɔńɩ ɩtála ɖeelí nɛ,́ ngɛ waana bʊ́ʊ kʊ́bɔńgɩ 
nakʊŕʊ waalá kiriwé bɩka bɩlɩzɩ ́faɖáma fáya ńgɩ kʊlawʊ́táá. Ngɛ waagba 
bʊ́ʊ kɩḿ hálɩ ití faɖáma kɩḿ kɩdaá. Weegíli ɩbɛɛ́ŋ́ ɖɩdáarɛ‑dɛɛ́ yáásɩ ́nɛ,́ 
ɖɩlɛ ́ɖɩɩlá yɩ kazɔɔ́. 

Ńna gɛ sɩsɩ: bɔɔwʊ́ kɩna kɩdaá gɛ mɔńjɔwʊ́ʊ bɩka naárʊ tánnáa ma. 
Káma, bɩdɛɛ́ sáátɩ nɛ,́ fulezɛɛmásɩ‑dɩnáa wɔńjɔwʊ́ʊ awéńja gɛ bɩka 
béngilím bángbáa ɩráa bángayám. Ngɛ waamáázɩ iyuú ɩtɩlɩ ́ sɩsɩ ɖeére 
tángbáa bʊ́ʊ. Biiyéle waajáŋ isúu ɩdɛɛ́ kɛŕɛŋɛ bɩka ɩwɛ wánvarɩḿ, bɩka 
wánnyarɩɩ́ ɩdɛɛ́ furíni na nibíízi wónbonáa kɩyaánɩwá‑daá wángayám. 

Tɔɔ́, Bɔɔwʊ‑́daá gɛ ɩwɛ, ngɛ wɩŕɛ neɖére nuvoowú nɛ,́ wéńɖíí kíɖíím bɩtɛ ́
ɩjɔɔɔ́ wɛńvɛɛzɩ ́ na bɩtásɩ ɩkʊrʊ́ ɩsʊ́ʊ nɛ,́ ngɛ waanɩɩ́ ɖugoogoore neɖére. 
Ɖoo bɩrɩŋ́a izuú ńna ɩdanɩɩ tá ɖɛ. Ngɛ bɩɩlá yɩ bítí. Zaamáánɩ wenkí 
bɩɩdárabaazɩ nɛ,́ ngɛ weewélesi kazɔɔ́. Ńna gɛ biivééri yɩ sɩsɩ: mɔɔ́ ́ gɛ 
Sʊtʊ́wa, mawaalʊ́ gɛ Kanjawʊ́. A nyáádɩĺɩ ́ mɔŕɔ,́ nyónÿuwúu wenbí 
bɩrɩŋ́a nyɔźɔɔlɛɛ́ nɛ.́ Ngɛ bɩɩzʊ́ʊ́zɩ kʊ́bɔnɩ ́Koríko kaanɩŋá. Ngɛ sɩsɩ: tɔḿ 
tɩna gɛ wentí. Ngbetíi kpɩń́ɖɛ waabɩɩzɩ ná ɖɩŋmatɩná ma ɖɔ.́ Ɖoo bɩrɩŋ́a 
balʊrʊ́ʊ ma, mádánáa ta maamááci kɩna. Biiyéle idoɖóo nuvoowú. 
Kalɩmbáawʊ ́ kaɖaa ńgɩ‑dɛɛ́ bɔwʊ́ʊ waagʊsɩ ná kʊb́ɔnɩ ́ ɩdɛɛ́ cááláŋá‑ɖɔ 
ɩɖɛɛ́ cáádɩ. 

Tɔɔ́, ɩdɛɛ́ cáádɩ‑dáa nɛ,́ ngɛ bɩɩgálɩɩ sɩsɩ lɩzɔɔ́ kʊ́bɔńga nɛkɛŕɛ wɛ 
lááwʊ‑daá kajʊʊ́ńa yɩ. Lɩzɔɔ́ kɛḿ kɔɖɔḱɩná na kʊ ɖɩdáarɛ ɖɩḿ. Bɩlɛ ́ nɛ,́ 
iyúú ɩtɩlɩ ́ bɩlɛ,́ bɩka ɩcáa kaɖɩdáarɛ na bʊcɔ wánváa kɛ kegíɖíím. Sáátɩ 
kɩḿ nɛ,́ ɩdɛɛ́ cɔwʊrɛ wánlám yɩ ɖéyí‑ɖéyí, bɩka iyuú wenbí bɩrɩŋ́a ɩzɔɔlɛɛ́ 
nɛ.́ 

Sáátɩ wenkí kʊb́ɔnɩ ́waagábɩsɩ ɩdɛɛ́ nɛ,́ ngɛ woovu ɩlá ńŋɩnáa wenbí 
bɩrɩŋ́a baagáwɩlɩ yɩ nɛ,́ ɩcáa ɩna lɩzɔɔ́ kaḿ, hálɩ ɩfa kɛ kíɖíím. Ńna gɛ 
waajáŋ iyuú iléki kɛ sɩsɩ: a toovonúm nyádɩɩná ɖɩdáarɛ ɖɩna, kanara 
mogoobíya bokóvú ma mána wɛ ɖɩcɔɔ́ nyɔj́ɔ ́ce, bɩka nvére ɖɔŕɔ.́ 

Bʊjɔɔɔ́ bʊjɔɔɔ́ nɛ,́ igoobíya waabá kɔnɩ ́ kʊ́ɖʊḿ‑kʊɖ́ʊḿ bɔńmɔɔnáa 
yɩ. Bidelééri gɛ tɛɛ́d́ɩ waajáŋ tiyóózi. Tɩlɛ ́tiyoozí‑daá gɛ bɔɔgbɔɔ́ kʊ́bɔnɩ ́
Koríko ɩmʊ ́basɩɩ́ bɛdɛɛ́ wúro kaɖaa ńnɩ.́ Bɩdɛɛ́ sáátɩ nɛ,́ ɩdɛɛ́ ńba wánÿaá 
yɩ gɛ sɩsɩ: kʊb́ɔnɩ ́ ɖɩdáarɛ‑dʊ́ʊ, káma, ɩnáa bɛdɛɛ́ nɩbáadɛɛrʊ́. Bɩɩga nɛ,́ 
nyánnɩɩ ́ sɩsɩ: mɛńɖɛɛ ́ mɛyɛlɩ ́ Bɔɔwʊ́‑daá ńnɩ‑́dɛɛ́ moɖóo. Bɔɔwʊ́‑daá 
ńnɩ‑́dɛɛ́ gɛ bɩɩjáŋ bɩbɩśɩ bánÿaá tɛɛ́d́ɩ tɩḿ sɩsɩ: Bɔɔwʊ́‑daá hálɩ na sinje. 

Bɔɔwʊ‑́daá‑dɛɛ́ fáráńdɩẃá kɛɛ́ natɩĺɛ gɛ: Kááŋmɔɔ‑́daá na Kpɩrɩńɩ‑dɛ. 
Amá, ɩrʊ́ kʊ́ɖʊḿ‑dɛɛ́ bíya gɛ bɛgɛɛ́. Ɖoo caanawʊ́ bʊʊjɔɔ́ nɛ,́ Nɩńcɛɛ́wá 
wɔngbɔwʊ́ʊ ɖamá gɛ. Alʊ ́ Nɩńcɛɛ́, abaalʊ́ Nɩńcɛɛ́. A bɩgɛɛ́ baalʊ́rʊ bú, 
Nɩńcɛɛ́ ɖʊɖɔ. Ɖoo nɛ,́ kʊ́bɔnáa‑dɛɛ́ lomaazɛ ́ wɔɔgbɔɔ́ sɩsɩ sáárɛ ɖɩḿ 
ɖínÿelíi kʊ na koobíre itúúzi kazɔɔ́. Amá, bidelééri gɛ baana sɩsɩ bɩdɛɛ́ 
sáárɛ ɖɩḿ ɖɩdakazɔɔ́. Ńna weeyéle baabáázɩ sɛɛ́d́ɩwá tɩɩganáa‑dɛɛ́ aláa 
kpɔwʊ́ʊ. 

Bánÿaá sɩsɩ Kááŋmɔɔ‑́daá ɖɔ ́ nɛ,́ bɔ ́ gɛ Ɩsɔɔ́ wúro kʊb́ɔnɩ ́ waagáa 
bɩjɔɔɔ́ nyazɩ ŋmɔɔ ́ wenká kánŋmaá ɩsɔɔ́d́áá nɛ.́ Bɩdɛɛ́ yáásɩ ́ cɔɔɔ́ 
maamááci páá...; hálɩ na sinje, a bɩgɛɛ́ ɩrʊ́ waadála ńna, bɩlɛ nɔɔ́ ́gɛ ɩrʊ́ 
wánnáa. 

Kʊ́bɔnɩ ́sɩbaabɩ Acá waagálɩźɩ ́ná Bɔɔwʊ́‑daá tɛɛ́d́ɩ ɖanjá ɩkálɩɩ́ńá tɩ 
kɩdɛrɛwʊ‑daá. Ɩlɛ ́ɩmʊ ́nɛ,́ ɖoo wúro Jɔbɔ ́Sɛɛ́ḿɔɔ́ Kpárátááwʊ‑́dɛɛ́ Sɩbabɩ 
nbɩlɛ.́ 

Bɔɔwʊ‑́daá kɛ adɛ na ɩsɔɔ́d́áá gɛ. Biiyéle kowurobɔɔ́ńɩ natɩĺɛ gɛ ńna. 

1. Wúro Ɖɩdáarɛ‑dʊ́ʊ‑dɛɛ́  
2. Wúro Jɔbɔ‑́dɛɛ́ 

Wúrowá wenbá béńɖíí Bɔɔwʊ‑́daá kowúrɔɔ́ nɛ ́nɖɔ:́ 

1. Wúro Koríko Ɖɩdáarɛ‑dʊ́ʊ 
2. Wúro Bacáa 
3. Wúro Cabásɩ 
4. Wúro Kʊ́ra 
5. Wúro Gúúní I 
6. Wúro Akoríko 

7. Wúro Táágbá 
8. Wúro Akpó 
9. Wúro  Sʊʊdʊ 
10. Wúro Jɔbɔ ́
11. Wúro Akɔńɖɔ 
12. Wúro Gúúní Abudulááyɩ 

Barɩŋ́a badaá nɛ,́ wúro Táágbá‑dɛɛ́ kowúrɔɔ́ weeleeri ná. Ɩlɛ ́waazá‑daá 
ɖʊɖɔ gɛ Jáámáwá wɔɔgɔńɩ, waazá‑daá ɖʊɖɔ gɛ bɛlɛ ́beegbé bɩka Faráńsɩ 
ɩkɔńɩ. 

Barɩŋ́a badaá ɖʊɖɔ nɛ,́ wúro Gúúní I dɛɛ́ kowúrɔɔ́ waala ná ɖóni. Ɩlɛ ́
waazá‑daá gɛ ɩráa‑dɛɛ́ yám na anasáárá‑dɛɛ́ tɩmɛ ́ ɖóni ńna waagba 
bʊtʊ́lʊ. Ɩráa wɛɛvɛɛ́ bʊ́ʊńɩ baɖʊ abimbimé. Bɩlɛ ́bɩdɛɛ́ tɩmɛẃá amʊ ́adaá 
naárɛ gɛ Calʊʊ‑́dɛɛ́ koláázɩ na Alijo bʊ́ʊ‑dɛɛ́ ɖugoré. Bɩlɛ ́bɩdɛɛ́ nɩb́áánɩ gɛ 
ɖoo caanawʊ ́kʊb́ɔnáa wánÿaá sɩsɩ: nɩb́áabilíŋ. 

Bɔɔwʊ‑́daá ɖibimbiɖé ɖɩna gɛ ɖoo caanawʊ́ nɛ,́ bánÿaá sɩsɩ: Asɩncɛ ́
kadarɔɔ́. Káma, ɖoo nɛ,́ Asɩncɛ ́ ńba‑dɛɛ́ nɩb́ááwʊ nbɩlɛ.́ Kɩlɛ ́ gɛ bɛlɛ ́
bɔńgɔgbɔɔnáa a baagálɩɩ Lááwʊ Beenée‑daá bɛńgɛɖɛɛ ́ Sɔgɔɖɛyɩ.́ 
Bɔɔwʊ‑́daá waabɩsɩ ná bɛdɛɛ́ ɖaavɛɛzɩɖɛ.́ A bɩgɛɛ́ baadála ńna, na aláa 
ɩkálɩɩ́ńá kíɖíím beeɖi bɩka nɛ ́becéle wɛ beɖi, naanɩ ́ bʊcɔ bɔkpɔɔ́ bɛdɛɛ́ 
nɩb́ááwʊ. 

Lɩzásɩ nasɩńáázá wɛná Bɔɔwʊ‑́daá. 

‑ Sʊtʊ́wa: Tɛɛ́d́ɩ‑dɛɛ́ lɩzɔɔ́ kʊ́bɔńga nbɩlɛ.́ Kɛlɛ ́ kɛgɛɛ́ lɩɩrɛ ́ gɛ fáya ńɖɛ, 
bɩka bɩlá lááwʊ bʊtɔ ɖʊrɔ. Ɖoo caanawʊ́ yóóni wɛ nɛ,́ a bɩgɛɛ́ yooráa 
wɔɔgɔńɩ sɩ boyóo Bɔɔwʊ‑́daá ńba, ngɛ Alíga kʊb́ɔńga waamá kewɔɔ́ 

Sʊtʊ́wa wángalɩzɩɩ́ ɩráa gɛ bágana bɛdɛɛ́ tɔɔ́ńɩ na nyɩmɛ ́ bɔkɔńɩ basɩná 
Bɔɔwʊ‑́daá ńba boyóo ɩgɔma. Amá, Sʊtʊ́wa‑dɛɛ́ ɩráa bɛḿ nɛ,́ bɛlɛ ́ bɛgɛɛ́ 
ɩráa bumúsi gɛ, káma, bɛlɛ ́badabɩńɩ. Tɔɔ́, sáátɩ wenkí yowú wɛńdɛḿ sɩ 
bekpé nɛ,́ a bɩgɛɛ́ bɛgɛgɛrɛŋɛ, ɩráa kɛbɛɛ́na wɛ gɛ, amá, sáátɩ wenkí 
bánjʊʊnáa lááwʊ sɩ basʊ́ʊ kɩdaá nɛ,́ na bɛtɛlɛŋ́. Féwu kʊf́ʊlʊḿ gɛ bánlaá 
kɛlɛ.́ Ɩlɛ ́ ɩbaasí nɛ,́ wúro weení iɖíína nɛ,́ a bɩgɛɛ́ bɩńɩ woozúlu, asée 
waaláa kɛ féwu. Fééni natɩĺɛ fɛrɩɩ́‑dɛɛ́ alɩkáwɩlɩ ́ wɛ lɩzɔɔ́ kaḿ na 
kowuro‑jaaráa balawʊt́áá. A weení waajáa kowúrɔɔ́ gɛ weeɖi kɛ nɛ,́ 
wɛńvɛrɩɩ́ féwu, wɔńgɔnɩ ́ ɩsɩ ́ nɛ,́ ɩdɛɛ́ ńba wɛńvɛrɩɩ́ féwu. A ngʊ ́ ɩdasɩ ́ gɛ 
ileerée, wónbonáa féwu bɩka ɩsɩ ́na bʊcɔ naárʊ itéɖíi. 

Ɖoo caanawʊ́ nɛ,́ a bánlám amʊʊzɛ ́Bɔɔwʊ́‑daá, bʊńgɔnɩ bɩtála zaamáánɩ 
nakʊŕʊ nɛ,́ nyánnáa gɛ amʊʊzɛ ́ amʊ́ alá yíni kazɔɔ́, ɩráa isu kéŋ́‑kéŋ́. 
Bɩńwɩlɩɩ́ sɩsɩ: Sʊtʊẃa‑daá ńba wɔɔgɔńɩ báárɛ nbɩlɛ.́ 

Ɖoo bɩɩjɔɔɔ́ caanawʊ ́ báa ngbetíi wɛ bɩɖɩdáarɛ nɛ,́ a bɩgɛɛ́ yoolimá 
waajáárɩ páá...; báa ɖaanɩŋa wenká‑ɖɔ nɛ,́ bánnáa gɛ cuule wángbáa 
lɩɩrɛ ́ɖɩḿ ɖʊjɔ,́ wánnɩɩ ́ɩráa wánŋmatɩ ́ɖɩdaá. 

‑ Kanjawʊ́: Kɛlɛ ́kɛgɛɛ́ wɩlásɩ nasídoozo gɛ sɩɩlɩɩ́ ɩsɔɔ́d́áá sɩsála. A bɩgɛɛ́ 
nabʊŕʊ bɩdakazɔɔ́ nɛ,́ sɩ bɩkɔńɩ tɛɛ́d́ɩ‑daá, asée Kpimíre weewíi, kɩlɛ ́kɛdɛɛ́ 
kɩwɩlʊʊ́ nbɩlɛ.́ Ńna nɛ,́ kʊb́ɔnáa wángʊrʊ́ʊ ɩsɔɔ́d́áá bɩka balá wenbí 
bɩńbɔɔzɩ ́nɛ,́ na tɛɛ́d́ɩ ɩcɔɔ́ alaafɩýa. A bɩgɛɛ́ ɩrʊ́ sɩ ɩsɩ ná, wɔńdɔlɩɩ́. Bánlaá 
kɛlɛ ́naḿ, baláa kɛ súu yáá kelimbíré. 

‑Kazalɩýa: Kɛlɛ ́ kɛgɛɛ́ bʊ́ʊŕɛ gɛ, bɩka kɔwɛ lááwʊ‑daá buwá Kɩlɩwaarɩ 
kʊjʊʊ‑́ɖɔ. A bɩgɛɛ́ fɔɔ‑́daá kpɩná wánlám ásáráwʊ́ kíɖíídi booɖúu nɛ,́ a 

bɩgɛɛ́ boobó bana kɛ, kɛlɛ ́ kánlɩzɩɩ́ maarɩ gɛ kíngilím kínveríi fásɩ sɩḿ. 
Bánlaá kɛlɛ ́kelimbé. 

‑ Ábʊ́zʊ́: Kɛlɛ ́kɛgɛɛ́ bʊ́ʊŕɛ kʊf́ʊlʊḿɖɛ, kɛlɛ ́kɔńgɔnáa kʊ tɛɛ́ẃʊ tɛɛ́d́ɩ‑daá, 
bɩka kíɖíím ɩlá alɩbáraka fásɩ‑daá. Bánlaá kɛlɛ ́kelimbé. 

Kangara nakʊ́rʊ ɩbá kɩvɛýɩ ́ sɩsɩ: tɛɛ́d́ɩ rɩŋ́a‑dɛɛ́ ńgɩ. Báa kowurobɔɔwʊ́ 
wenkí na kɩdɛɛ́ ńgɩ gɛ. 

Bɔɔwʊ‑́daá awúrudábʊwá gɛ bánɖarɩɩ́ sɩsɩ: Kúkɔɔwɛɛwá. Káma, ɖoo 
caanawʊ́ nɛ,́ Bɔɔwʊ‑́daá ńba‑dɛɛ́ tɩmɛŕɛ gɛ kúúkásɩ lʊ́ʊd́ɩ. Bánlʊʊ ́
bánÿanáa aláa kókó‑dɩnáa, bɛlɛ ́bɛńjɛtɩná kókó. Lɛlɛɛɖɔ ́anasáárá waalɩzɩ ́
tankeɖé nɛ ́ gɛ kúúkásɩ‑dɛɛ́ kɩyakʊ waazɩ,́ ánta, ɖoo nɛ,́ sɩlɛ ́ siriké gɛ 
Kɩlɩwaarɩ, kɛlɛ ́ keńdím kʊ hálɩ Camanáa nɩb́ááwʊ‑daá. Amá, kagʊjʊʊ ́
kɔwɛ Bɔɔwʊ‑́daá ɖanjá. 

Bɔɔwʊ‑́daá‑dɛɛ́ tɩŋ́a‑tɩŋ́a nɖɔ:́ 
Kólínáa na ɩsɔɔ́d́áá, Agidáagba‑dɛɛ́ na wɩśɩ ɖaagalɩɩɖɛ,́ buwá Kekpédéyí 
ɩrʊ́ wánɖʊ́ʊ kɛ na ɩkpa Bɔɔwʊ‑́daá nɛ,́ kɩna Siyáwu gɛ tɩŋ́a. 
Bɔɔwʊ‑́daá na kááŋmɔɔ‑́daá nɛ,́ fatɩma wɛ balawʊ́táá cɩḱɔ. Biiyéle baama 
sukúúli na lákʊt́a balawʊ́táá na bʊcɔ barɩŋ́a babɩɩ́źɩ beɖi bɩdɛɛ́ rííba. Tɔɔ́, 
wɩŕɛ neɖére fɛýɩ ́ baalɩzɩ ́ ɖɛ bánvʊʊnáa tɔḿ Bɔɔwʊ́‑daá wúro‑dɛɛ́ nɛ.́ 
Biiyéle a bɩgɛɛ́ sɩsɩ: tɔḿ natʊ́rʊ waalá, awórobíya wɛńgbɛdɩɩ́ gɛ boutúúzi 
bɛdɛɛ́ wúro‑dɛɛ́ ɖugoré‑daá bɔnyɔɔ́źɩ tɩ.  

Nɩńcɛɛ́wá wenbá badɩɩná tɛɛ́d́ɩ nɛ ́baasí, Nɔwɔɔ́wa ɖʊɖɔ wɔɔɖɔɔ ná. 
Amá, sɛɛ́d́ɩwá tɩɩganáa ɖʊɖɔ wɛ ńna. 
‑ Ɖɩkɛɛ́ńɩẃá, Ɖáárʊwá, Mɔɔ́ĺáwá, Segbewá na Nántɔwá. 
Tɔɔ́, wenbí Bɔɔwʊ́‑daá cɔwʊrɛ kɛɛ́ bɩ nɛ ́nbɩlɛ ́yoo. 

       Mogoobíya aláa na abaaláa Tem kalaɖáa, tákaraɖá kɩna kɩgɛɛ́ 
kúnvulísi ɖáázá‑ɖɔ gɛ. Kɩńwɩlɩɩ́ ɖáa caanadɔḿ wentí ɖoo ɖájaájaanáa waalá 
bɩ gɛ ɖɛd́ɛɛ́ tɛɛvʊ́lásɩ woozúu susuwúu nɛ.́ 

       Amá, ɖénveerím mɩɩ́ sɩsɩ: tɛɛ́d́ɩ cɩḱɔ gɛ ɖáńbɩɩzɩ ɖɩŋmáa. Bɩlɛ ́nɛ,́ a weení 
ɩnyɩ  sɩsɩ: ɩwɛná bɩdɛɛ́ ɩzáfúlúɖe tɛɛ́d́ɩ natʊ́rʊ‑rɔɔzɩ ́nɛ,́ wánbɩɩzɩ ́ɩkáŋmaa ɖáa 
wentí tɩrɩŋ́a tɩwɛ nɛ,́ bɩka ɖɩbɩɩ́źɩ ɖɩnyɔɔ́źɩ ɖɩlá ńŋɩnáa tɩɩganáa ɖáńláḿ tɩ nɛ.́ 

